
SIDANG JEMAAH YANG DIKASIHI SEKALIAN,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Berikan
sepenuh perhatian kepada khutbah yang akan disampaikan dan janganlah melakukan
perkara-perkara lagha seperti berbual-bual dan bermain telefon bimbit. Mudah-mudahan

khutbah ini akan memberi banyak pengajaran kepada kita semua.

Pada hari ini saya akan membicarakan khutbah bertajuk: “Peristiwa Penting Di Bulan

Rabiulawal.

Sebelum itu juga, saya ingin menyeru kepada semua untuk terus mendoakan

keselamatan dan perlindungan kepada penduduk Palestin yang berterusan ditindas oleh

rejim zionis Israel laknatullahi ‘alaihim. Sesungguhnya hanya Allah SWT jua yang Maha

Berkuasa memberi pertolongan kepada mereka.

SIDANG JEMAAH YANG DIRAHMATI ALLAH,

Kita telah memasuki Bulan Rabiulawal, bulan yang memiliki banyak catatan sejarah
penting terutamanya berkaitan Rasulullah SAW dan sejarah perkembangan Islam.
Seharusnya umat Islam mengambil banyak pengajaran daripadanya. Inilah sebahagian
dari usaha kita mencintai Baginda SAW sesuai menurut perintah Allah SWT dalam Surah

ali Imran ayat 31 dan 32 yang saya bacakan pada awal khutbah tadi yang bermaksud:

“Katakanlah (wahai Muhammad): "Jika benar kamu mengasihi Allah maka ikutilah daku,
nescaya Allah mengasihi kamu serta mengampunkan dosa-dosa kamu. Dan (ingatlah),
Allah Maha Pengampun, lagi Maha Mengasihani. Katakanlah (wahai Muhammad):
"Taatlah kamu kepada Allah dan Rasul-Nya. Oleh itu, jika kamu berpaling (menderhaka),

maka sesungguhnya Allah tidak suka kepada orang-orang yang kafir”.

Salah satu peristiwa penting yang terjadi pada Bulan Rabiulawal ialah kelahiran Baginda
Nabi Muhammad SAW.

Peristiwa kelahiran Baginda SAW merupakan suatu rahmat agung dan keberkatan yang
besar bagi seluruh umat manusia. Baginda merupakan nabi dan rasul terakhir serta
pembawa risalah terakhir dari Allah SWT. Sungguhpun terdapat perbezaan pandangan
ulama terhadap tarikh sebenar kelahiran Baginda SAW, namun ulama bersepakat bahawa
Baginda SAW dilahirkan pada Hari Isnin dalam Bulan Rabiulawal pada Tahun Gajah. Dari
Abu Qatadah al-Ansari radhiallahu ‘anhu, Rasulullah SAW pernah ditanya mengenai

puasa pada hari Isnin, lantas Baginda menjawab,

Maksudnya: “Hari tersebut ialah hari aku dilahirkan, hari aku diutus atau diturunkannya

wahyu untukku”. (Hadis riwayat Imam Muslim)

SIDANG JEMAAH YANG DIKASIHI SEKALIAN,
Selain kelahiran Baginda Rasulullah SAW, Bulan Rabiulawal juga menjadi saksi peristiwa

hijrah Nabi Muhammad SAW dari Makkah ke Madinah. Dengan peristiwa hijrah ini, ia

merupakan titik awal perkembangan Islam yang kemudian menjadi zaman awal
kegemilangan Islam. Hijrah juga menandakan awal penyebaran ajaran Islam yang lebih
luas dan kemerdekaan beribadah bagi umat muslim.

Pelbagai macam peristiwa dan cabaran yang ditempuh demi menjayakan misi hijrah ke
Madinah antaranya kepungan kaum musyrikin Makkah, ancaman bunuh, sehinggakan
Baginda SAW terpaksa bersembunyi di dalam sebuah gua bagi mengelak dijejaki oleh
kaum musyrikin. Allah SWT merakamkan kisah ini dalam Surah al-Taubah ayat 40:

Maksudnya: “Kalau kamu tidak menolongnya (Nabi Muhammad) maka sesungguhnya
Allah telahpun menolongnya, iaitu ketika kaum kafir (di Makkah) mengeluarkannya (dari
negerinya Makkah) sedang ia salah seorang dari dua (sahabat) semasa mereka
berlindung di dalam gua, ketika ia berkata kepada sahabatnya: "Janganlah engkau
berdukacita, sesungguhnya Allah bersama kita". Maka Allah menurunkan semangat
tenang tenteram kepada (Nabi Muhammad) dan menguatkannya dengan bantuan tentera
(malaikat) yang kamu tidak melihatnya. Dan Allah menjadikan seruan (syirik) orang-orang
kafir terkebawah (kalah dengan sehina-hinanya), dan Kalimah Allah (Islam) ialah yang

tertinggi (selama-lamanya), kerana Allah Maha Kuasa, lagi Maha Bijaksana”.

SIDANG JEMAAH YANG DIKASIHI SEKALIAN,

Bulan Rabiulawal juga mencatatkan sebagai bulan wafatnya Baginda Rasulullah SAW

pada hari Isnin, 12 Rabiulawal tahun 11 Hijriyah. Awal kisahnya, Baginda diberikan hadiah
oleh seorang wanita Yahudi berupa daging kambing yang dibakar dan diletak racun.
Baginda sempat mengunyah sedikit daging tersebut namun sempat mengeluarkannya
setelah diberitahu tentang daging tersebut. Walau bagaimanapun, racun itu telah meresap
masuk ke dalam tubuh Baginda. Baginda menderita sakit pada akhir hayatnya akibat
kesan dari racun itu. Baginda SAW bersabda:

Maksudnya: “Wahai A'isyah! Saya masih merasakan rasa sakit akibat dari makanan yang

saya makan di Khaibar. Inilah saatnya, urat nadiku akan terputus kerana kesan dari racun

itu”. (Hadis riwayat Imam al-Bukhari dalam kitab Sahihnya)

Pada akhir hayatnya, Baginda banyak memikirkan keadaan umatnya. Ketika Baginda
sedang sakit, dalam keadaan lemah juga, Baginda sempat menyampaikan nasihat-
nasihat terakhirnya. Baginda SAW juga masih menjaga ibadah dan solat berjemaah.
Baginda berulang kali mencuba untuk bangun menunaikan solat berjemaah bersama para
sahabat, namun keadaan Baginda ketika itu tersangat lemah. Akhirnya Baginda

memerintahkan Abu Bakar untuk memimpin solat.

Setelah pelbagai kesakitan yang dilalui, akhirnya Baginda SAW menghembuskan
nafasnya yang terakhir di pangkuan isterinya yang tercinta. Umar bin al-Khattab
radhiallahu anhu sangat terpukul mendengar berita kematian Baginda. Beliau berdiri
sambil menyuarakan ketidakpercayaannya terhadap berita kewafatan Rasulullah SAW.
Abu Bakar radhiallahu anhu datang ke tempat Rasulullah SAW untuk mengesahkan berita
tersebut. Abu Bakar menyingkap sedikit kain yang menutupi wajah Baginda, lalu beliau
menangis. Abu Bakar radhiyallahu ‘anhu mengucup kening Rasulullah sambil menangis.

Abu Bakar radhiallahu ‘anhu berkata:

Maksudnya: “Demi bapa dan ibuku! Engkau tetap wangi ketika masih hidup dan juga

setelah wafat”.

Lantas beliau keluar untuk menenangkan Umar al-Khattab. Beliau membacakan sepotong

ayat al-Quran dari Surah ali Imran ayat 144

Maksudnya: “Dan Muhammad itu tidak lain hanyalah seorang Rasul yang sudahpun
didahului oleh beberapa orang Rasul (yang telah mati atau terbunuh). Jika demikian, kalau
ia pula mati atau terbunuh, (patutkah) kamu berbalik (berpaling tadah menjadi kafir)? Dan
(ingatlah), sesiapa yang berbalik (menjadi kafir) maka ia tidak akan mendatangkan
mudarat kepada Allah sedikitpun; dan (sebaliknya) Allah akan memberi balasan pahala
kepada orang-orang yang bersyukur (akan nikmat Islam yang tidak ada bandingannya
itu)”.

Ketiga-tiga peristiwa yang saya sebutkan tadi merupakan peristiwa yang sangat penting
untuk diketahui dan ia mengingatkan umat Islam untuk selalu menjalankan dan menjaga
nilai-nilai Islam yang telah disampaikan oleh Rasulullah SAW. Lihatlah, salah satunya,
Baginda tetap menjaga solat berjemaah sungguhpun dalam keadaan sakit dan lemah
sedangkan kita yang sihat dan kuat ini mencipta pelbagai alasan untuk meninggalkan solat
berjemaah di masjid. Alangkah ruginya kita yang tidak berupaya meneladani Rasulullah
SAW. Semoga Allah SWT membimbing kita semua untuk meneladani dan mencintai
Rasulullah SAW.

Mengakhiri khutbah pada hari ini, saya ingin merumuskan beberapa kesimpulan:
Pertama: Kelahiran Baginda Rasulullah SAW merupakan suatu rahmat dan keberkatan
yang sangat agung kepada seluruh umat manusia.

Kedua: Peristiwa hijrah membuka lembaran baharu terhadap kegemilangan Islam dan
kemerdekaan umat Islam dalam melaksanakan syariat-syariat Islam.

Ketiga: Kewafatan Baginda Rasulullah SAW memberi banyak pengajaran penting buat
kita. Kasih dan keprihatinan Baginda terhadap kita sangat tinggi walaupun di akhir-akhir
hayat Baginda. Justeru, cintailah Baginda sebagaimana Baginda sangat kasih kepada

seluruh umatnya.

Renungkanlah firman Allah SWT:

Maksudnya: “Sesiapa yang taat kepada Rasulullah, maka sesungguhnya ia telah taat
kepada Allah; dan sesiapa yang berpaling ingkar, maka (janganlah engkau berdukacita
wahai Muhammad), kerana Kami tidak mengutusmu untuk menjadi pengawal (yang

memelihara mereka dari melakukan kesalahan)” (Surah al-Nisaa ayat 80)

